
Hunanddisgyblaeth

[Mae sleidiau Ppt wedi eu paratoi i gyd-fynd â’r gwasanaeth.]
Sleid 1: Teitl (clic – llun geiriadur a diffiniad o hunanddisgyblaeth)
Thema ein gwasanaeth heddiw yw hunanddisgyblaeth. Diffiniad y geiriadur o hunanddisgyblaeth yw “y gallu i reoli teimladau ac i orchfygu gwendidau.” 
Sleid 2: Geiriau sy’n disgrifio gwendidau
Fel unigolion rydym i gyd yn profi cymysgedd o amrywiol deimladau ac rydym i gyd siŵr o fod yn cyfaddef ein bod â gwendidau personol. Rydym i gyd ar ryw adeg yn colli’n tymer, yn profi cenfigen, wedi dial ar bobl am ryw ddrwg yn ein herbyn, wedi bwyta gormod, wedi cysgu gormod, ac yn y blaen. Hunanddisgyblaeth yw rheoli a gorchfygu’r pethau yma.
Sleid 3: Safon, rheolau, disgwyliadau [peidiwch â chlicio – mae’r geiriau’n ymddangos ar ôl ei gilydd.]
Mae hunanddisgyblaeth, fel pob disgyblaeth, yn awgrymu fod cyfrifoldeb arnom i gyd-ymffurfio â rhyw safon. Mae yna reolau i’w cadw. Mae yna ddisgwyliadau arnom.
Sleid 4: Nifer o gwestiynau’n ymddangos ar ôl ei gilydd
Mae rhai cwestiynau yn codi.
· Beth yw’r safon ddisgwyliedig?

· Pwy sy’n penderfynu’r rheolau?

· Pa mor ddisgybledig rhaid bod?

· Pam ddylid trio bod yn hunanddisgybledig o gwbl?
Sleid 5: Llun o’r Beibl / y Deg gorchymyn
Dyma beth mae’r Beibl yn ei ddweud:

Duw yw’r un sydd wedi gosod y rheolau pwysicaf. Ei ddaioni ef yw’r safon. Mae e’n berffaith ac yn dda. Mae’n disgwyl i ni fod hefyd. Rydym i fod mor ddisgybledig ag mae e’n dweud.
Sleid 6: Geiriau Iesu’n ymddangos (ar ôl ei gilydd unwaith eto)
Mae Iesu’n egluro hyn. Pa mor ddisgybledig ddylen ni fod? 

·  Gwrandwch arno:

· Pwy bynnag sy’n galw rhywun yn ffŵl mae’n euog.
· Pwy bynnag sy’n edrych mewn blys ar wraig, mae wedi cyflawni godineb.

· Boed eich ‘ie’ yn ‘ie’ a’ch ‘nage’ yn ‘nage’. 
· Os bydd rhywun yn dy daro ar dy foch dde, tro’r llall ato hefyd. 
· Carwch eich gelynion.
Mae’r hunanddisgyblaeth yma’n eithafol! Rydym i gyd yn methu. Dyma farn y Beibl hefyd – dydyn ni ddim mor hunanddisgybledig ac y dylem fod. Rydym yn ei chael hi’n anodd iawn reoli’r teimladau ac yn anodd iawn gorchfygu ein gwendidau. 

Sleid 7: clic – llun o Sisiphus yn gwthio carreg i fyny mynydd (Tasg amhosib) (Geiriau’n dilyn heb angen clicio.  Angen clicio i weld geiriau’r adnod.)
Mae Duw yn gwybod ein bod wedi methu. Mae’n gwybod ein bod wedi torri ei reolau. Dyma pam ddanfonodd e Iesu Grist i’n byd. Pan ddaeth yr angel at Joseff dyma ddywedodd:
“Rwyt i roi'r enw Iesu iddo, am mai fe fydd yn achub ei bobl o'u pechodau.” 

Daeth Iesu Grist i’n gwaredu o’n gwendidau, o’n methiannau, o’n pechodau. Fe ddaeth i roi grym a gallu newydd i ni. Dim ond trwy gredu ynddo allwn brofi’r hunanddisgyblaeth sydd ei angen arnom. 
Gweddiwn - Ein Tad helpa ni i fod yn hunanddisgybledig gyda’n gwaith ysgol. Helpa ni i barchu cyfraith ein gwlad. Yn bennaf, helpa ni i gadw dy reolau di. Diolch fod Iesu wedi dod i’r byd i’n hachub ni. Amen.

